HOTUBA YA MSEMAJI MKUU WA KAMBI RASMI YA UPINZANI BUNGENI, KATIKA WIZARA YA ULINZI NA JESHI LA KUJENGA TAIFA, KUHUSU BAJETI YA WIZARA HIYO, KWA MWAKA WA FEDHA 2019/2020
(Inatolewa chini ya Kanuni 99(9) ya Kanuni za Bunge Toleo la mwaka 2016)

A. UTANGULIZI

1. Mheshimiwa Spika, napenda kuanza hotuba yangu kwa kunukuu maneno ya mwanafalsafa mashuhuri Albert Einstein aliyesema kwamba: “A permanent peace cannot be prepared by threats but only by the honest attempt to create a mutual trust. However strong national armaments may be, they do not create military security for any nation nor do they guarantee the maintenance of peace”

2. Mheshimiwa Spika, tafsiri isiyo rasmi ya maneno hayo ni kwamba; Amani ya kudumu haiwezi kupatikana kwa vitisho, isipokuwa tu kwa jitihada za dhati za kutengeneza mazingira ya kuaminiana. Hata silaha ziwe na nguvu kiasi gani, haziwezi kulisaidia jeshi kuleta hali ya usalama kwa taifa lolote na pia haziwezi kuwa tegemeo la uhakika la kuleta amani.
3. Mheshimiwa Spika, nimechagua kuanza na nukuu hiyo, kutokana na kauli iliyotolewa na Mkuu wa Majeshi wakati wa uzinduzi wa mji wa kiserikali huko Mtumba, Dodoma tarehe 13 Aprili, 2019 kuwa Jeshi la Wananchi linafuatilia kauli tata zinazoashiria uchochezi na machafuko ndani ya nchi yetu.
4. Mheshimiwa Spika, ukitafakari kwa mawanda mapana, utagundua kwamba kauli hiyo, licha ya kuwa na lengo la kuingilia majukumu ya Jeshi la Polisi, pia inatoa taswira kwamba hatma ya amani ya nchi yetu ipo mikonono mwa Jeshi. Ni muhimu tukafahamu kwamba amani tuliyonayo ni zawadi kutoka kwa mwenyezi Mungu; na njia pekee ya kuidumisha ni kushika amri za Mungu kwa kutenda haki kwa kila mtu. Amani siku zote huvunjwa kwa kutowatendea watu haki, kuwanyanyasa, kuwanyima uhuru na haki mbalimbali katika kuendesha maisha yao.  Na mara zote hao wakandamizaji ndio hutumia silaha kuwauwa wananchi wasio na hatia wanaodai haki zao - si kwa lengo la kuleta amani, bali kwa lengo la kujilinda wao na maslahi yao. Kwa hiyo, maneno ya Albert Einstein kuwa amani haipatikani kwa kutumia maguvu ya silaha nzito bali kwa kuaminiana na kuheshimiana na kutendeana haki yana mashiko zaidi kuliko vitisho vinavyotolewa na viongozi wa vyombo vya dola vya kuwapiga na kuwachakaza wananchi au kwa jeuri ya kutumia silaha ambazo zimenunuliwa na kodi za wananchi. 
5. Mheshimiwa Spika, kauli aliyoitaoa Mkuu wa Majeshi inatoapicha vilevile kwamba; sasa Jeshi letu limeanza kubadili mwelekeo kutoka kuwa Jeshi la Wananchi na kuwa Jeshi la kulinda maslahi ya Watawala.Ifahamike kwamba  maudhui ya kuanzishwa kwa Jeshi la Wananchi ni kwa ajili ya kulinda maslahi ya wananchi wa Tanzania na sio maslahi ya watawala; na endapo watawala watageuka na kuanza kuwakandamiza wananchi; Jeshi linatakiwa kukaa upande wa wananchi na kuwatetea. Tuangalie mifano ya nchi kama Zimbabwe, Sudan, Misri, Tunisia na nyinginezo, ambako Serikali za nchi hizo zilikuwa zikiwakandamiza wananchi; majeshi ya nchi hizo yalikaa upande wa wananchi na kuwaondoa madarakani watawala wadhalimu,
6. Mheshimiwa Spika, Kambi Rasmi ya Upinzani Bungeni, inakemea tabia iliyoanza kujengeka ya kulifanya Jeshi letu kuingilia kazi za masuala ya ndani ambayo yako chini Jeshi la Polisi. Hii ni kwa sababu kuna mgawanyo wa kazi miongoni mwa Jeshi la Polisi na Jeshi la Wananchi; na endapo wataingiliana basi wananchi ndio wanaokuwa wahanga. Mtaalam mmoja wa masuala ya jeshi alisema hivi; naomba kunukuu; “There's a reason you separate military and the police. One fights the enemies of the state, the other serves and protects the people. When the military becomes both, then the enemies of the state tend to become the people
” mwisho wa kunukuu.
7. Mheshimiwa Spika, kwa tafsiri isiyo rasmi, ni kwamba ipo sababu ya msingi ya kutenganisha Jeshi na Polisi. Hii ni kwa sababu moja linapambana na kupigana na maadui wa taifa; na jingine linawahudumia na kuwalinda wanachi. Jeshi linapochukuwa majukumu yote; – ya Jeshi na ya Polisi; basi maadui wa taifa hugeuka kuwa wananchi.
8. Mheshimiwa Spika, kwa mantiki hiyo, wananchi wanakuwa wahanga wakubwa wa uonevu na ukandamizaji wa kijeshi  kwa kuwa huonekana kama maadui wa taifa na pia wanakuwa   hawana chombo cha kuwalinda wao na mali zao. Kwa sababu hiyo; Kambi Rasmi ya Upinzani Bungeni inapinga vikali, suala la Jeshi letu kutaka na au kujaribu kuingilia masula ya ndani ambayo kimsingi yako chini ya Jeshi la Polisi.
B. JESHI LA WANANCHI KAMA KISIMA CHA FIKRA  CHA TAIFA (NATIONAL THINK TANK)
9. Mheshimiwa Spika, ukiachilia mbali jukumu la kulinda mipaka ya nchi; Jeshi ndio mbadala wa kila kitu nchi inapokuwa kwenye mkwamo (crisis). Mbadala huo hauwezi kutokea, kama Jeshi halijawezeshwa kitaaluma na kubobea katika kila aina ya utaalamu katika sekta zote.
10. Mheshimiwa Spika, katika nchi zilizoendelea, Jeshi ni kitovu cha utafiti na ugunduzi wa teknolojia za hali ya juu. Kwa Mfano, Kwa mujibu wa Jarida la “Business Insider” la nchini Marekani  lililochapishwa mwaka 2014 ni kwamba; Wizara  ya Ulinzi ya Marekani inahusika na ugunduzi wa karibu vifaa vyote ki-electroniki duniani
 Akitilia mkazo hoja hiyo, mwanauchumi wa Kiitaliano Mazzucato anaeleza kwamba;  ili kufikia viwango vya juu vya teknolojia kama vile kwenda mwezini kunahitaji ujasiri wa hali ya juu, uwezo na utayari wa kuwekeza kikamilifu katika maeneo yenye hatari ambayo sekta binafsi huwa na woga wa kufanya hivyo.

11. Mheshimiwa Spika, mchumi huyu anamalizia hoja yake kwa kusema kwamba Jeshi la Marekani lilikuwa mara nyingi linawekeza katika maeneo hatarishi (risky areas) jambo ambalo lilipelekea kuvumbuliwa kwa vifaa vya kielektroniki kama vya Apple nk. Matokeo ya jambo hili ni kuzalishwa kwa vifaa vinavyotumika duniani kote ambapo ni vigumu kufikiria dunia hii ingekuwaje bila vifaa hivyo.
12. Mheshimiwa Spika, kwa kuzingatia maoni hayo; ukiachilia mbali teknolojia ya kijeshi (military technology) ambayo inatakiwa kuwepo na kuendelezwa nyakati zote ili kuimarisha uwezo wa Jeshi katika mbinu za kivita; Jeshi pia linatakiwa libobee katika teknolojia nyingine kwa maendeleo ya taifa.  Sababu kubwa ya kufanya hivyo ni kama nilivyoeleza hapo awali kwamba; Jeshi linatakiwa kuwa na uwezo wa kufanya kila kitu nchi inapokuwa kwenye mkwamo. Ni dhahiri kwamba, halitaweza kufanya kila kitu ikiwa halina utaalamu katika kila sekta.

13. Mheshimiwa Spika, swali la msingi hapa ni Je, Serikali imewekeza kiasi gani katika shughuli za utafiti na ugunduzi katika Jeshi letu? Je, Bajeti ya maendeleo inayotengwa inakidhi mahitaji ya kufanya tafiti katika sekta mbalimbali ili kuwezesha ugunduzi na uvumbuzi wa teknolojia mpya katika sekta hizo  kwa maendeleo endelevu ya nchi?

14. Mheshimiwa Spika, ili kupata majibu ya maswali hayo, inabidi kufanya uchambuzi wa bajeti ya Maendeleo katika Wizaara ya Ulinzi na JKT angalau kwa miaka minne iliyopita ili tuone kama kuna jitihada zozote za kulifanya Jeshi letu liwe kisima cha fikra.
15. Mheshimiwa Spika, uchambuzi wa bajeti ya maendeleo katika wizara ya Ulinzi na JKT kwa miaka minne iliyopita ni kama ifuatavyo:- 
i. Mwaka wa fedha 2015/16
:

a) Fungu 57 (Wizara); fedha ya maendeleo iliyoidhinishwa ilikuwa ni shilingi bilioni 220. Fedha iliyotolewa hadi kufikia Machi, 2016 ilikuwa ni shilingi bilioni 40 sawa na asilimia 18 tu ya bajeti iliyoidhinishwa.
b) Fungu 38 (Ngome); fedha ya maendeleo iliyoidhinishwa ilikuwa ni shilingi bilioni 8; lakini hadi kufikia mwezi Machi, 2016 hakuna hata senti moja iliyokuwa imetolewa kwa ajili ya utekelezaji wa miradi ya maendeleo. Hii ndiyo kusema kwamba; hadi tunafikia mzunguko wa tatu wa utekelezaji wa bajeti kuu ya Serikali; - bajeti ya maendeleo katika fungu 38 (Ngome) ilikuwa haijatekelezwa kabisa.
c) Fungu 39 (JKT); lilitengewa shilingi bilioni 4 kutekeleza mradi wa ujenzi na ukarabati wa makambi ya Jeshi la Kujenga Taifa, lakini hadi kufikia Machi, 2016 hakuna hata senti moja iliyotolewa kwa ajili ya mradi huo.
ii. Mwaka wa Fedha 2016/17
a) Fungu 57 (Wizara) fedha ya maendeleo iliyotengwa ilikuwa shilingi bilioni 230; iliyotolewa hadi kufikia Machi, 2017 ni shilingi bilioni 33.9 sawa na asilimia 14.7 tu ya fedha iliyoidhinishwa.
b) Fungu 38 (Ngome). Fungu hili liliidhinishiwa shilingi bilioni 10 kwa ajili ya miradi ya maendeleo lakini hadi kufikia Machi, 2017 ni shilingi bilioni 1 ilitolewa. Hii ni sawa na asilimia 10 tu ya fedha iliyokuwa imeidhinishwa.

c) Fungu 39 (JKT); Fungu hili lilikuwa limeidhinishwa shilingi bilioni 8 lakini hadi Machi, 2017; ilikuwa imetolewa shilingi bilioni moja sawa na asilimia 12.5 ya fedha iliyokuwa imeidhinishwa.
iii. Mwaka wa Fedha 2017/18
a) Fungu 57 (Wizara) fedha iliyotengwa ilikuwa shilingi bilioni 205 na hadi kufikia Aprili, 2018, shilingi bilioni169.786 sawa na asilimia 82.82 ya fedha iliyotengwa ilikuwa imeshatolewa.
b) Fungu 38 (Ngome) Fungu hili lilitengewa shilingi bilioni 8 na fedha iliyopokelewa hadi kufikia Aprili, 2018 ilikuwa ni shilingi bilioni 6.793 sawa na asilimia 84.92.
c)  Kwa upande wa JKT (fungu 39) fedha ya maendeleo iliyokuwa imetengwa ni shilini bilioni 6 na iliyotolewa ilikuwa ni shilingi bilioni 5 sawa na asiliimia 83.33
16. Mheshimiwa Spika, ukiangalia takwimu hizi utaona kwamba utekelezaji wa bajeti ya maendeleo ya Wizara na mafungu yake yote kwa mwaka wa fedha 2017/18 uliimarika zaidi kuliko miaka miwili iliyotangulia. Hata hivyo, ukiangalia fedha halisi iliyotolewa ni kidogo sana kuweza kufanya mambo makubwa ya tafiti na ugunduzi wa teknolojia za kisasa Jeshini na katika sekta mbalimbali za kiuchumi.

17. Mheshimiwa Spika,utengaji wa bajeti ndogo ya maendeleo sambamba na utekelezaji duni wa bajeti hiyo unairudisha nyuma wizara na unapunguza ufanisi, ubora na tija ya majeshi yetu. Kambi Rasmi ya Upinzani Bungeni inataka Serikali, kwa kadri ile ile ambayo inalisifu jeshi letu kuwa ni imara, lenye weledi na ufanisi mkubwa, basi sifa hizo zionekane kwenye kutenga bajeti ya kutosha ya  maendeleo sambamba na utekelezaji madhubutiwa bajeti hiyo. Vinginevyo itakuwa tunajifurahisha tu kwa maneno kumbe hali halisi ni mbaya sana.
18. Mheshimiwa Spika, kwa mwaka wa fedha 2018/19 bajeti ya maendeleo iliyotengwa kwa wizara ilikuwa shilingi bilioni 220, Ngome shilingi bilioni 8 na JKT shillingi bilini 6. Hata hivyo tofauti na ilivyo desturi ya utoaji wa taarifa ya utekelezaji wa bajeti; safari hii Wizara nzima ya Ulinzi na JKT pamoja na mafungu yake yote haikutoa taarifa ya utekelezaji wa bajeti hadi kufikia Machi, 2019.  Kitendo hiki kinazuia kufanya tathmini kama fedha zimetolewa au hazikutolewa katika kutekeleza miradi ya maendeleo katika mafungu husika.
19. Mheshimiwa Spika, hali ya bajeti ya maendeleo katika Wizara ya Ulinzi na JKT pamoja na mafungu yake yote – yani Fungu 38 (Ngome) na Fungu 39 (JKT) inazidi kuwa mbaya. Kwa mfano fedha za maendeleo zinazoombwa kwa fungu 57(Wizara) ni shilingi bilioni 120; ikiwa ni pungufu ya bilioni 100 kutoka bilioni 220 zilizotengwa mwaka 2018/19. Kwa upande wa fungu 38(Ngome) fedha za mandeleo zinazoombwa kwa mwaka wa fedha 2019/2020 ni shilingi bilioni 6 ikiwa ni pungufu ya shilingi bilioni 2 kutoka shilingi bilioni 8 iliyotengwa mwaka wa fedha 2018/19. Hali kadhalika bajeti ya maendeleo katika fungu 39 (JKT) imepungua kutoka shilingi bilioni 6 mwaka 2018/19 hadi kufikia shilingi bilioni 2 kwa mwaka 2019/2020.
20. Mheshimiwa Spika, kitendo cha Serikali kutotekeleza bajeti ya maendeleo ya wizara hii, sio tu kunalifedhehesha Jeshi letu, lakini pia kinawaweka wananchi katika hali ya hatari kubwa. Kwa mfano wote tunafahamu jinsi matukio ya milipuko ya silaha katika maghala ya silaha za milipuko huko Mbagala na Gongo la Mboto – Dar es Salaam, yalivyosababisha vifo, ulemavu na uharibifu wa makazi ya wananchi. Katika kukabiliana na hali hiyo, ilitakiwa fedha ya kutosha ya maendeleo itengwe kwa ajili ya ukarabati wa maghala hayo. 
21. Mheshimiwa Spika,Kama nilivyoeleza hapo awali, kwamba jeshi ni mbadala wa kila kitu ikiwa nchi iko kwenye mkwamo. Kwa sababu hiyo jeshi linatakiwa kuwa kisima cha fikra (think tank) cha taifa ili kuliondoa taifa kwenye mkwamo ikiwa limekwama. Ili jeshi liweze kuwa na uwezo huo; lazima liwekeze sana kwenye tafiti na kubobea katika kila sekta. Kwa vyovyote vile uwekezaji huo hauwezi kuwa wa shilingi bilioni 8 au 6 ambazo tumezoea kutenga. Bajeti hiyo ni ndogo mno kuweza kujenga maabara za kisasa zenye vifaa vinavyokidhi teknolojia ya kisasa kuwezesha Jeshi kufanya tafiti katika nyanja mbalimbali na kulisaidia taifa kusonga mbele kiuchumi. 
22. Mhehimiwa Spika, kwa kifupi, bajeti ndogo ya maendeleo katika wizara ya Ulinzi na JKT sambamba na utekelezaji duni wa bajeti hiyo haiendani kabisa na azma ya kulifanya Jeshi  kuwa kisima cha fikra wala kuwa la kisasa lenye ufanisi.
C. NYONGEZA YA MISHAHARA KWA WANAJESHI
23. Mheshimiwa Spika, kama ilivyo kwa watumishi wengine wa umma, nyongeza ya mishahara ya kila mwaka (annual increment) ni hitaji la kisheria na kikanuni na pia  ni kichocheo cha ari ya kufanya kazi kwa bidii zaidi. 
24. Mheshimiwa Spika, pamoja na uhalisia huo, zipo taarifa kwamba wanajeshi hawajapata nyongeza ya mishahara kwa ngazi zote tangu Serikali hii ya awamu ya tano iingie madarakani. Nyongeza ya mwisho ya mishahara, ilifanyika  mwaka wa fedha 2015/2016 wakati wa utawala wa Serikali ya awamu ya nne.
25. Mheshimiwa Spika, Kambi Rasmi ya Upinzani ilishatoa angalizo kwa Serikali hii kutoa kipaumbele kwa maslahi ya wanajeshi kwa kuwa ni kada ambayo imejitoa kwa  gharama ya uhai wao katika kulinda mipaka ya nchi yetu dhidi ya adui yeyote kutoka nje  na kuhakikisha kwamba Taifa lipo salama wakati wote.

26. Mheshimiwa Spika, si vema wanajeshi wakaanza kulalamika kuhusu masuala ambayo ni stahili zao za kisheria. Ni vema Serikali ikatambua hatari ya vyombo vyenye dhamana ya kutunza silaha kuwa sehemu ya walalamikaji. Kwa sababu hiyo, Kambi Rasmi ya Upinzani Bungeni inaitaka Serikali kulieleza Bunge hili, ni lini italipa nyongeza ya mishahara kwa wanajeshi pamoja na malimbikizo ya nyongeza hizo toka ilipositisha malipo hayo?

D. POSHO YA CHAKULA KWA WANAJESHI (RATION 
ALLOWANCE) IMEGEUZWA KUWA ADA YA KULIPIA MAFUNZO KWA WANAJESHI WANAOKWENDA MAFUNZONI
27. Mheshimiwa Spika, kwa miaka mingi, Kambi Rasmi ya Upinzani Bungeni imekuwa mstari wa mbele kutetea maslahi ya wanajeshi wetu ikiwemo posho ya chakula (ration allowance).  Msingi wa kutetea maslahi ya wanajeshi ni kuwapatia wanajeshi wetu lishe bora na kuwafanya wawe na nguvu ya kuhimili mazoezi na kazi mbalimbali za kiaskari wanazofanya. Aidha, lengo jingine ni  kuwafanya wawe na utulivu wa ndani ili waweze kufanya kazi yao ya kulinda usalama wa nchi yetu wakiwa hawana mawazo ya kwamba watakula nini .
28. Mheshimiwa Spika, utaratibu uliopo ni kwamba, posho hii ya chakula hutolewa moja kwa moja kwa akari kila mwezi. Askari anayepokea posho hii huwa na uhuru nayo wa kuitumia kwa namna yoyote ile ikiwa ni pamoja na kuitumia na familia yake.

29. Mheshimiwa Spika, licha ya posho ya chakula kwa wanajeshi kuwa ndogo kutokana na kupanda kwa gharama za maisha; kumeibuka utaratibu mpya wa kutowalipa moja kwa moja  akari wanaokwenda kwenye mafunzo na kozi mbalimbali za kijeshi na badala yake posho hiyo hulipwa moja kwa moja kwenye chuo au taasisi inayotoa mafunzo hayo kwa ajili ya kugharamia chakula atakachotumia mwanajeshi huyo kwa kipindi chote cha mafunzo.
30. Mheshimiwa Spika, hii ni sawa na kusema kwamba wanajeshi hao wanaokwenda mafunzoni wanalipia mafunzo na kozi hizo kwa kutumia posho yao ya chakula jambo ambalo si haki kwao. Kambi Rasmi ya Upinzani Bungeni inataka kujua; ni shilingi ngapi katika  bajeti ya Maendeleo ya Wizara hii iliyotengwa kwa ajili ya kugharamia mafunzo kwa wanajeshi wetu; na kama fedha za mafunzo zipo ni kwa nini kuwalazimisha wanajeshi wanaokwenda mafunzoni kulipa ile fedha yao ya chakula katika chuo au taasisi inayotoa mafunzo hayo?

31. Mheshimiwa Spika, licha ya wanajeshi wanaokwenda mafunzoni kutoridhishwa na uamuzi huo wa kulipa fedha zao za chakula kwenye taasisi na vyuo vinavyotoa mafunzo hayo, bado chakula wanachopewa kwa siku hakiendani na thamani yashilingi 10,000/= wanayolipa kwa siku kwa ajili hiyo. 

32. Mheshimiwa Spika, kutokana na madai ya wanajeshi ya muda mrefu ya kuongezewa posho yao ya chakula ili kuweza kumudu gharama maisha ambazo zinaendelea kupanda, na kutokana na malalamiko ya kutoridhishwa na uamuzi wa kulipa fedha za chakula kwenye taasisi na vyuo vya mafunzo badala ya kuwalipa moja kwa moja kama ilivyokuwa desturi; Kambi Rasmi ya Upinzani Bungeni inaitaka Serikali; mosi, kuongeza posho ya chakula kutoka shilingi 10,000/=  kwa siku ya sasa, hadi kufikia shilingi 15,000/= kwa siku ili waweze kumudu gharama za kununua chakula bora. 
33. Mheshimiwa Spika, sambamba na nyongeza ya posho hiyo, Kambi Rasmi ya Upinzani Bungeni inaitaka Serikali vilevile, kusitisha mara moja uamuzi wa kulipa fedha za posho ya chakula kwa wanajeshi kwenye vyuo na taasisi zinavyotoa mafunzo kwa wanajeshi na badala yake fedha hizo zilipwe moja kwa moja kwenye akaunti za wanajeshi husika ili wawe na uhuru wa kutumia fedha hizo wenyewe. Sambamba na hilo, Serikali ilihakikishie bunge hili kuwa, itakuwa inatenga fedha za mafunzo kwa wanajeshi, na kwamba; itaacha mara moja kutumia fedha za chakula kwa wanajeshi wanaokwenda mafunzoni kama ada ya kulipia mafunzo hayo.
E. HALI ZA WASTAAFU WA JESHI HAZILINGANI NA UZITO WA KAZI WALIZOFANYA
34. Mheshimiwa Spika, hali za wastaafu wa Jeshi, waliostaafu kati ya mwaka 1985 hadi 2000 ni mbaya sana kulingana na mafao yao  ya kustaafu na pensheni zao za kila mwezi hasa kuanzia Private hadi cheo cha Brigedia Jenerali. Ikumbukwe kwamba, miongoni mwa wastaafu hawa ni wale walioshiriki vita vya Kagera pamoja na vita vya ukombozi Msumbiji.

35. Mheshimiwa Spika, kutokana na hali ngumu ya maisha inayowakabili, wastaafu hawa wamekuwa ni walinzi binafsi katika makazi ya watu na taasisi mbalimbali na bado posho wanayoipata ni kama fedheha kwao ukilinganisha na nafasi muhimu walizokuwa nazo katika usalama wa taifa hili.

36. Mheshimiwa Spika, Kambi Rami ya Upinzani inaihoji Serikali; haya ndiyo malipo wanayostahili baada ya kulitumikia taifa hili kwa gharama za maisha yao?
F. MUDA WA SAA ZA KAZI JESHINI BADO UNALALAMIKIWA

37. Mheshimiwa Spika, Kambi Rasmi ya Upinzani Bungeni katika mwaka wa fedha 2017/18 ilieleza katika hotuba yake juu ya malalamiko ya wanajeshi kuhusu mabadiliko ya muda wa saa za kazi kutoka saa tisa na nusu alasiri mpaka saa kumi na mbili jioni bila kupewa saababu za msingi za mabadiliko hayo.
38. Mheshimiwa Spika, Serikali kupitia waziri mwenye dhamana na wizara ya Ulinzi na JKT alisema kwamba; kwa asili ya kazi za jeshi, mwanajeshi anatakiwa kuwa tayari kwa kazi wakati wote. Kambi Rasmi ya Upinzani inatambua kwamba wanajeshi wanatakiwa kuwa tayari kwa kazi muda wote kama kuna dharura au hali ya hatari. Lakini katika mazingira ya kawaida ambapo hakuna dharura au tishio la usalama kuwaweka kazini wanajeshi kwa muda wa ziada ni kuwachosha kiasi kwamba hata ikitokea dharura unakuta wamechoka.Lakini pia kuweweka wanajeshi kazini hadi saa kumi na mbili jioni ni kuwanyima fursa na muda wa kufanya shughuli za kijasiriamali kama vile ufugaji, kilimo cha mbogamboga na biashara ndogondo kujiongezea kipato. Kwa maneno mengine ni kuwaongezea umaskini na msongo wa mawazo kutokana na ukata. 
39. Mheshimiwa Spika, Kambi Rasmi ya Upinzani Bungeni imefuatilia jambo hilo na kubaini kwamba, muda wa kazi bado haujarekebishwa na kwamba bado kuna malalamiko kuhusu suala la muda wa kazi. Kwa sababu hiyo, Kambi Rasmi ya Upinzani bado inaishauri Serikali kuona umuhimu wa kurekebisha muda huo ili muda wa kutoka kazini kwa wanajeshi uwe saa tisa alasiri kama ilivyokuwa awali. Hii itaondoa manung’uniko miongoni mwa wanajeshi na hivyo kuongeza ufanisi wa jeshi letu.
G. KUNA MIZENGWE KATIKA UPANDISHAJI WA VYEO KWA WANAJESHI
40. Mheshimiwa Spika, kupandishwa cheo ni stahili ya kisheria kwa mwanajeshi yeyote aliyeko katika ajira hiyo kwa zaidi ya miaka mine na au aliyefuzu mafunzo au kozi inayomfanya awe na sifa za kupanda kutoka ngazi moja ya cheo kwenda nyingine. Pamoja na uhalisia huo, zipo taarifa kwamba kuna mlundikano wa wanajeshi  wanaostahili kupandishwa vyeo kutokana na muda waliokaa jeshini (zaidi ya miaka mine) na wengine wamefuzu kozi zinazowastahilisha kupandishwa vyeo  lakini hawajapandishwa vyeo mpaka sasa. Yapo mazingira ambayo, unakuta baadhi ya wanajeshi wamehudumu jeshini kati ya miaka mitano mpaka sita lakini hawapandishwi vyeo.
41. Mheshimiwa Spika, Kambi Rasmi ya Upinzani inazo taarifa kwamba kulikuwa na wanajeshi 8,000 waliofuzu kupandishwa vyeomwezi Desemba, 2018 lakini ni 4,000 tu waliopandishwa vyeo. Hii ina maana kwamba, wanajeshi 4,000 waliokuwa na sifa hawakupandishwa vyeo. Mwezi Februari, 2019 wapo wengine waliofuzu na kuwa na sifa za kupandishwa vyeo na Mwezi Mei wapo wengine watafuzuna hivyo kufanya idadi ya wenye sifa za kupandishwa vyeo kuendelea kuongezeka.
42. Mheshimiwa Spika, Ifahamike kwamba, kutowapandisha vyeo maafisa wa jeshi kwa wakati kuna athari za moja kwa moja mosi, kwenye mishahara yao; na pili, kwenye pensheni zao. Kwa hiyo, askari aliyepaswa kupandishwa cheo miaka miwili iliyopita halafu akaachwa akaja kupandishwa miaka miwili baadaye anakuwa amepunjwa nyongeza yake ya mshahara ambayo ingetokana na cheo hicho na pia mapunjo hayo yanakwenda pia kuathiri pensheni za akari hao.
43. Mheshimiwa Spika, kutokana na utata huo wa kuwapandisha vyeo wanajeshi, Kambi Rasmi ya Upinzani Bungeni inaitaka Serikali ilieleze bunge hili kuna wanajeshi wangapi wenye sifa za kupandishwa vyeo lakini hawajapandishwa. Aidha, Kambi Rasmi ya Upinzani Bungeni inataka kujua kuna tatizo gani linalosababisha wanajeshi wasipandishwe vyeo kwa wakati; na kama jibu ni bajeti finyu, Je Serikali iko tayari kuwaomba radhi wanajeshi ambao wana sifa za kupandishwa vyeo lakini hawajapandishwa na kuwaahidi kuwalipa malimbikizo ya mishahara ya vyeo vipya pindi watakapowapandishwa vyeo?
H. MCHAKATO WA MANUNUZI YA SARE ZA JESHI UCHUNGUZWE
44. Mheshimiwa Spika, miongoni mwa mahitaji msingi ya wanajeshi ni pamoja na sare zao za kazi. Na kutokana pilikapilika za shughuli za kijeshi, sare hizo hazina budikuendana maumbile yao; na pia kuwa na ubora wa hali ya juu ili ziweze kudumu kwa muda mrefu.

45. Mheshimiwa Spika, Kambi Rasmi ya Upinzani Bungeni inazo taarifa kwamba;  tofauti na wakati wa utawala wa awamu ya nne ambapo sare zilikuwa na ubora wa hali ya juu; na pia zilendana na maumbo ya wahusika; sare zilizogawiwa mwaka huu wa 2019 hazina ubora stahiki na pia haziendani na maumbo ya wahusika. Jambo hili limesababisha askari kulazimika kuendelea kutumia sare za zamani ambazo zinaonekana kuwa bora kuliko sare mpya. Sare za zamani ziligawiwamara ya mwisho mwaka 2014.

46. Mheshimiwa Spika, kutokana wito wa Serikali kutilia maanani thamani ya fedha dhidi ya huduma au bidhaa wakati wa matumizi ya fedha za umma (value for money) Kambi Rasmi ya Upinzani Bungeni inaitaka Serikali kupitia vyombo husika kufanya uchunguzi wa mchakato wa manunuzi ya sare za jeshi ili kujiridhisha kama manunuzi hayo yamezingatia thamani ya fedha dhidi ya huduma au bidhaa zilizonunuliwa kwa kutumia fedha za walipa kodi.
I. SERIKALI KUTUMIA JESHIKATIKA SHUGHULI AMBAZO ZINAWEZA  KUFANYWA NA SEKTA BINAFSI
47. Mheshimidwa Spika, kwa mujibu wa Tovuti ya Jeshi la Ulinzi la Wananchi wa Tanzania; miongoni mwa majukumu msingi ya Jeshi la Wananchi wa Tanzania ni pamoja na:-

i. Kulinda Katiba na Uhuru wa Jamhuri ya Muungano wa Tanzania.
ii. Ulinzi wa mipaka ya Jamhuri ya Muungano wa Tanzania.
iii. Kufanya mafunzo na mazoezi ili kujiweka tayari kivita wakati wote.
iv. Kufundisha umma shughuli za ulinzi wa Taifa.
v. Kushirikiana na mamlaka za kiraia katika kutoa misaada ya kibinadamu na uokoaji wakati wa maafa
vi. Kutoa huduma mbalimbali za kijamii.
vii. Kukuza elimu ya kujitegemea na uzalishaji mali kupitia Jeshi la Kujenga Taifa.
viii. Kushiriki ulinzi wa amani kimataifa.
48. Mheshimiwa Spika, pamoja majukumu hayo; imeanza kuzuka tabia ya kulitumia Jeshi la Wananchi katika kufanya shughuli za kawaida za kiraia ambazo zingeweza kufanywa na sekta binafsi. Jeshi limekuwa limekuwa likipewa kandarasi za kujenga majengo mbalimbali ya Serikali bila zabuni kushindanishwa. Aidha lilipewa pia zabuni isiyo na ushindani ya kusafirisha korosho kutoka mikoa ya kusini na kupeleka kwenye maghala ya kuhifadhia korosho hizo.

49. Mheshimiwa Spika, kitendo hicho cha kulipatia Jeshi la Wananchi  zabuni zisizo na ushindani, licha ya kuibinya sekta binafsi katika kupata zabuni hizo; lakini pia kimeinyima Serikali fursa za kupata mapato ya kodi na tozo nyingine kutokana na shughuli hizo.

50. Mheshimiwa Spika, Kama ambavyo Kambi Rasmi ya Upinzani imekuwa ikishauri wakati wote; Jeshi ndilo linalotakiwa kuwa kisima cha fikra (think-tank) cha taifa na pia kitovu cha fursa mbalimbali kutokana na ugunduzi litakaokuwa linaufanya kutokana na tafiti za kisayansi katika kila sekta. Tofauti na matarajio hayo; Jeshi sasa limekuwa linashindana na wananchi katika kugombea fursa badala ya kuwa chanzo cha fursa kwa wananchi.
51. Mheshimiwa Spika, Kambi Rasmi ya Upinzani inatoa changamoto  kwa Serikali hii; kulieleza Bunge na taifa kwa jumla kwamba; ule uwezo mkubwa  wa sayansi na  technolojia Jeshini ambao ulifikia hatua ya kuvumbua gari aina ya nyumbu;  ambao ulikuwa ni kitovu cha fursa nyingi za kiuchumi kwa sekta binafsi na kwa mwananchi mmoja mmoja umekwenda wapi hadi kufikia hatua ya Jeshi kuingilia kazi za sekta binafsi?
J. MABORESHO YA SHERIA YA ULINZI WA TAIFA (THE NATIONAL DEFENCE ACT)

52. Mheshimiwa Spika, Sheria ya Ulinzi wa Taifa ya mwaka 1966 ni ya zamani sana, na kwa vyovyote vile haikidhi mahitaji ya mazingira ya sasa. Mara kadhaa Serikali imekuwa ikiahidi kuwa itaifanyia maboresho Sheria hiyo, ili iendane na maendeleo ya Sayansi na Teknolojia lakini mpaka sasa ahadi hiyo haijatekelezwa. 

53. Mheshimiwa Spika, Ilikuwa ni ahadi ya Serikali kwamba mapendekezo ya upande wa pili wa Muungano (Zanzibar) juu ya sheria hiyo yangepatikana baada ya kusuasua kwa muda mrefu. Ingawa kuna taarifa kwamba Zanziba tayari wameshaleta mapendekezo yao; lakini mapendekezo hayo yatakuwa yamechelewa sana hivyo yamechelewesha pia stahiki na fursa za kisheria ambazo wanajeshi wetu wengestahili kupata toka awali. 
54. Mheshimiwa Spika, kutokana na hali hiyo, Kambi Rasmi ya Upinzani Bungeni, inaitaka Serikali kulieleza Bunge hili; ni lini italeta Bungeni muswada wa marekebisho ya Sheria hiyo; ili iendane na wakati?
K. HALI YA ULINZI NA USALAMA WA MIPAKA YA NCHI 

55. Mheshimiwa Spika, Kumekuwa na mgogoro wa mipaka kati ya nchi yetu na Malawi jambo ambalo limepelekea vikao vya usuluhishi kati ya nchi zote mbili kuitishwa kujadili namna ya kupata muafaka wa suala hilo. Hata hivyo, Serikali imeshindwa kutuambia ukweli wa jamb hili.

56. Mheshimiwa Spika, zipo taarifa kwamba suala hili ninatumiwa kama kete ya kisiasa kwa upande wa Malawi.Taarifa zinasema kwamba; Mgombea Urais anayetaka kushinda kiti cha Rais; nchini Malawi asipowaahidi wananchi wake kwamba atalirejesha Ziwa Nyasa kuwa mali ya Malawi hawezi kushinda uchaguzi huo. Kwa hiyo, Serikali yetu kama ipo kwenye mazungumzo na Serikali ya Malawi iliambie Bunge ukweli kuhusu taarifa hizo; na kama ni za kweli inawahakikishiaje Watanzania kuhusu hatma ya mgogoro huo kama ni mtaji wa kisiasa kwa wenzetu? 
57. Mheshimiwa Spika, kulikuwa na tatizo la kuondolewa kwa alama za mipaka (beacons) kati ya nchi yetu na Kenya katika maeneo ya Migori – Kenya na Tarime – Tanzania. Zoezi la kurejesha alama hizo limechukua muda mrefu sasa bila mafanikio. Kambi Rasmi ya Upinzani Bungeni inashauri wizara husika katika nchi zote mbili ziongeze kasi ya urejeshaji wa alama hizo; sambamba na kuboresha barabara zinazoelekea kwenye vituo teule vya kijeshi (detarches).

L. SERIKALI KUSHINDWA KULIPA FIDIA KWA WANANCHI KWA MAENEO YALIYOCHUKULIWA NA JWTZ NA JKT

58. Mheshimiwa Spika, Kambi Rasmi ya Upinzani Bungeni inasikitika kwa kitendo cha Serikali cha  kuchukua maeneo ya wananchi  kwa ajili ya JWTZ na JKT nan a kukaa muda mrefu bila kulipa fidia  jambo ambalo licha  kuchelewesha haki kwa wananchi hao; wamiliki wengine wanakuwa wameshafariki na hivyo kudhulimika kabisa.

59. Mheshimiwa Spika, Kambi Rasmi ya Upinzani Bungeni inataka kujua ni maeneo mangapi ya wananchi yametwaliwa na jeshi na fidia haijalipwa mpaka sasa. Aidha, Tungependa kupewa pia mchanganuo wa maeneo hayo kimikoa.
M. MIGOGORO YA ARDHI BAINA YA WANANCHI NA JESHI
60. Mheshimiwa Spika, kumekuwa na migogoro ya ardhi baina ya Jeshi na Wananchi ambayo kwa sasa inaanza kuathiri mahusiano kati ya Wananchi na Jeshi. Hakuna anayepinga kwamba kuna umuhimu wa kuwa  mipaka ya wazi kati ya maeneo hayo na kwamba hakuna mwenye haki ya kuingilia eneo la mwenzake.
61. Mheshimiwa Spika, changamoto iliyopo ni kwamba Jeshi limekuwa likiacha maeneo yake kwa muda mrefu na bila kuweka mipaka iliyo dhahiri kiasi kwamba wananchi wanayatumia bila kujua kama yako chini ya miliki ya Jeshi. Matokeo yake baada ya miaka mingi (kuanzia miaka kumi na tano na kuendelea) ambapo wananchi wanakuwa wameshaweka makazi yao, ndipo Jeshi linajitokeza na kudai kuwa hilo ni eneo la Jeshi.
62. Mheshimiwa Spika, pamoja na upungufu huo; na pamoja na ukweli kwamba eneo husika linaweza kuwa ni mali ya Jeshi kweli; lakini njia mbazo Jeshi limekuwa likitumia kuwaondoa wananchi hao si njia za kiuungwana. Jeshi linatakiwa kufahamu kwamba ni Jeshi la Wananchi; na ardhi linayotaka kuitwaa ni ardhi ya wananchi wa Tanzania chini ya udhamini wa Rais wa Jamhuri ya Muungano wa Tanzania; kwa hiyo ikiwa lina ushahidi kuwa ardhi inayokaliwa na wananchi ilitwaliwa kwa matumizi ya Jeshi, basi halina budi kuwasiliana na uongozi wa wananchi wa eneo husika ili kutafuta namna bora ya kuwahamisha wananchi bila kuwafanyia vitendo vya kinyama.
63. Mheshimiwa Spika nasema hivi kwa masikitiko  makubwa hasa kufuatia kitendo cha kinyama kilichofanywa na Jeshi la Wananchi cha kuwabomolea makazi na kukata mazao ya wananchi wa  wa maeneo ya Kisopwa, Mloganzila na Kiluvya “B” yaliyopo Wilaya ya Kisarawe na bungo katika mikoa ya Dar es Salaam na Pwani, kwa madai kwamba maeneo hayo yalikuwa ni ya Jeshi.
64. Mheshimiwa Spika, hata kama ni kweli maeneo hayo ni ya Jeshi; lakini njia iliyotumika kuwaondoa wananchi hao si ya kibinadamu hasa ukizingatia kwamba kipindi hiki ni cha mvua na kwa hiyo baada ya kubomolewa nyumba zao iliwalazimu wananchi hao waendelee kunyeshewa mvua usiku na mchana na mali zao kuharibiwa. 
65. Mheshimiwa Spika, Kimsingi wananchi hao wametendewa kama vile ni waasi au wavamizi kutoka nje. Ifahamike kwamba; jambo hili linajenga chuki baina ya wananchi na Jeshi na hivyo halikubaliki!!!. Kambi Rasmi ya Upinzani Bungeni, inatoa rai kwa viongozi wanaohusika; ikiwa ni pamoja na Waziri wa Ulinzi; Waziri wa Ardhi, Nyumba na Maendeleo ya Makazi na  Mkuu wa Majeshi kulichukulia jambo hili kwa uzito unaostahili na kutafuta njia bora ya kuwahamisha wananchi ambao inasadikiwa wamevamia maeneo ya Jeshi bila kuwadhuru na bila kuwasababishia hasara ya mali zao.  
66. Mheshimiwa Spika, yapo mazingira mengine ambapo baadhi ya Wakuu wa Vikosi vya Jeshi wamekuwa wakiwanyang’anya wanachi ardhi kutokana na maslahi binafsi. Kwa mfano maeneo ya  VIijiji vya Bugosi kilichopo Kata ya Nyamisangura na Kenyambi kilichopo Kata ya Nkende yalitwaliwa kwa amri ya Mkuu wa Kikosi cha Jeshi cha Makoko kutokana na tamaa ya fedha kutoka kampuni ya simu ya Vodacom iliyokuwa imeingia mkataba na wananchi wa vijiji hivyo kutokana na Kampuni hiyo kuweka Mnara wa mawasiliano katika vijiji hivyo.
67. Mheshimiwa Spika, kwa kuwa wananchi wa vijiji hivyo walikuwa wakinufaika kwa malipo ya fedha kutokana na manara huo kuwa katika maeneo hayo; Mkuu huyo wa kikosi aliingilia kati suala hilo na kudai kuwa eneo hilo ni la Jeshi na hivyo kusababisha fedha hizo kulipwa Jeshini.
68. Mheshimiwa Spika, ni jambo la kushangaza kwamba kabla ya Vodacom kuingia mkataba wa malipo na wananchi Jeshi halikua na mgogoro wowote na wananchi; lakini baada ya kuona kua fursa ya kupata fedha ndipo linadai kuwa eneo hilo ni la Jeshi. Kambi Rasmi ya Upinzani Bungeni inaitaka Serikali kuchunguza ukweli kuhusu mmiliki halali wa maeneo husika ili haki itendeke.
N. USHIRIKI WA ULINZI WA AMANI NJE YA NCHI

69. Mheshimiwa Spika, pamoja na ushiriki wetu wa Ulinzi wa Amani nje ya nchi kupitia Jumuiya za Kikanda na Kimataifa ( hususanu MONUSCO, UNAMID, UNFL, MINUSCA,UNMISS nk); Kambi Rasmi ya Upinzani Bungeni inataka kujua; tangu utaratibu huu uanze hadi leo hii, ni wanajeshi wangapi wamepoteza maisha na wangapi wamejeruhiwa?

70. Mheshimiwa Spika, Kambi Rasmi ya Upinzani Bungeni, inasikitishwa na uamuzi wa Serikali kuwapeleka wanajeshi wetu kulinda amani katika nchi zenye vita kupitia mkakati wa kimataifa wa “kulinda amani” yaani peace keeping badala kutumia mkakati wa kutumia nguvu kupambana na waasi yaani “enforcement keeping” jambo ambalo limepelekea wanajeshi wetu wengi kuawa katika operesheni hizo.  Kwa sababu hiyo; tunaitaka Serikali ilihakikishie Bunge hili na wananchi wote; kwamba ni lini itabadili dhana hiyo ya kulinda amani ambapo wanajeshi wetu wanakuwa na silaha nyepesi na zisizoweza kukabiliana na silaha nzito za kivita za waasi wan chi hizo na badala yake kutumia mkakati wa nguvu – enforcement strategy ili kupunguza vifo vya askari wetu bila sababu za msingi? 

71. Mheshimiwa Spika, sambamba hilo,  Kambi Rasmi ya Upinzani ingependa kujua vilevile ni kwa nini wajane au wagane wa wanajeshi waliofariki  hawatunzwi inavyostahili kuendana; na stahili za pensheni  kama ambavyo wangepata stahili hizokwa wenza wao ikiwa wangekuwa hai?
O.  AJIRA JESHINI

72. Mheshimiwa Spika, moja ya sifa za kupata ajira jeshini ni kuwa, mwombaji awe amepitia mafunzo ya JKT au JKU. Hata hivyo, idadi ya wanaopata mafunzo hayo ni kubwa kuliko nafasi halisi za ajira. Kutokana na hali hiyo, wapo vijana wengi wanaofuzu mafunzo ya JKT na JKU wanaobaki mitaani bila kazi.

73. Mheshimiwa Spika, Kambi Rasmi ya Upinzani Bungeni inataka Serikali kufahamu athari za vijana hawa waliofundishwa kutumia silaha kubaki mitaani bila kazi ya kufanya. Miaka ya nyuma tumekuwa tukiishauri Serikali kwamba; hata kama haiwezi kuwaajiri vijana wote wanaohitimu mafunzo ya JKT au JKU, basi ianzishe programu za ufundi na ujasiriamali kwa kushirikiana na VETA wakati wa mafunzo ili vijana hao watakapohitimu weweze kupata vyeti vya VETA pia ili waweze kupata ajira katika taasisi nyingine baada ya kufuzu mafunzo ya JKT.

74. Mheshimiwa Spika, Lengo la kutoa ushauri huo, lilikuwa ni kutoa fursa mbadala ya ajira kwa vijana wanaohitimu JKT kutokana na nafasi chache za ajira Jeshini ukilinganisha na idadi kubwa ya wahitimu.  Kambi Rasmi ya Upinzani ingependa kujua, Serikali imetekeleza pendekezo hili kwa kiasi gani ili kupunguza changamoto ya ajira kwa vijana wanaohitimu mafunzo ya JKT.
P. NAFASI YA JESHI LA KUJENGA TAIFA KATIKA KUCHECHEMUA UCHUMI WA VIWANDA NCHINI

75. Mheshimiwa Spika, kwa takriban miaka kumi  iliyopita, Kambi Rasmi ya Upinzani Bungeni imekuwa ikiishauri Serikali kuwekeza katika miradi ya kiuchumi ya uzalishaji katika Jeshi la Kujenga Taifa,  ambayo hatimaye itapelekea kukuwa kwa viwanda vidogo vidogo. Tulipendekeza kwamba; Serikali itumie nguvu kazi iliyopo kwenye Jeshi la Kujenga Taifa katika kujenga uchumi endelevu nchini, na hasa kwa  kipindi hiki ambacho Mpango wa Maendeleo wa Taifa umejikita kwenye uchumi wa viwanda.

76. Mheshimiwa Spika, Kambi Rasmi ya Upinzani Bungeni ilipendekeza kuwa; Jeshi la Kujenga Taifa ndio liwe dira na kutoa mwongozo wa namna ya kuendesha uchumi wa viwanda. Tulishauri kwamba Serikali itenge mashamba makubwa ili vijana wa JKT wawapo mafunzoni, wafanye mafunzo kwa vitendo ya kilimo ili nchi iweze kujitegemea kwa chakula lakini zaidi sana kuzalisha ziada ambayo itatumika kwenye viwanda kama malighafi. Kwa sababu hiyo, tulipendkeza pia kwamba; Serikali iwaagize wakuu wa makambi ya JKT kutengeneza programu maalum za uzalishaji mali katika sekta mbalimbali kama vile kilimo, viwanda, ufundi, uvuvi nk kila mwaka na kwamba; Waziri mwenye dhamana awe anatoa taarifa ya uzalishaji uliofanywa na JKT na mapato (maduhuli) yaliyopatikana kutokana na uzalishaji huo katika kila Bunge la bajeti. 

77. Mheshimiwa Spika, baada ya kutoa ushauri huo wa siku nyingi, Kambi Rasmi ya Upinzani Bungeni inataka kupewa mrejesho wa utekelezaji wa ushauri huo. Serikali ilieleze Bunge, JKT imekeleza miradi mingapi ya uzalishaji na imeingiza fedha kiasi gani kutokana na uzalishaji huo, na ina mpango wa kuteleza miradi mingapi kwa mwaka wa fedha 2019/2020.
Q. NAFASI YA JESHI KATIKA KUPAMBANA NA MATUKIO YA KIGAIDI NCHINI.

78. Mheshimiwa Spika, katika bajeti ya Wizara ya Ulinzi na Jeshi la Kujenga Taifa kwa mwaka wa fedha 2017/18, Kambi Rasmi ya Upinzani Bungeni ilishauri na kupendekeza kwamba; Jeshi la Ulinzi la Wananchi wa Tanzania, hususan kitengo cha Upelelezi wa Kijeshi (Military Inteligence) kitoe msaada wa kipelelezi kwa Jeshi la Polisi ili kubaini na kukabiliana na vitendo vya kigaidi vilivyokuwa vinafanywa na “Watu wasiojulikana” dhidi ya raia wasio na hatia.

79. Mheshimiwa Spika, msingi wa ushauri huo ulitokana na ukweli kwamba, kulikuwa na kila dalili kwamba Polisi walikuwa wamezidiwa mbinu na nguvu ya kukabiliana na magaidi hao. Hii ni kwa sababu kwanza matukio, hayo yalikwa yanawalenga Askari Polisi wenyewe; lakini pili, hawakuweza kuyadhibiti nyakati yalipotokea. Itakumbukwa kwamba takriban miaka mitatu iliyopita kulikuwa na matukio ya kigaidi ya kuvamiwa kwa vituo vya Polisi na kupora silaha, kuwauwa askari Polisi na kuwapora silaha, pamoja na wananchi kuuwawa na hususan viongozi wa Serikali za Mitaa katika Wilaya ya Rufiji mkoani Pwani.

80. Mheshimwa Spika, Kutokana na Jeshi la Polisi kushindwa kujihami kwa wakati ule; Kambi Rasmi ya Upinzani ilieleza kwamba yamkini matukio hayo yalikuwa yanafanywa na watu wenye mafunzo ya kijeshi na mbinu za kivita ndio maana waliweza kutekeleza uhalifu huo bila kukamatwa na bila kujulikana kwa majina yao, na hata walikoelekea.

81. Mheshimiwa Spika,matukio yenye sura ya kigaidi bado yanaendelea katika nchi yetu. Vitendo vya utekaji na kupotezwa kwa raia wasio na hatia kama vile Ben Saanane, Azori Gwanda, (mwandishi wa gazeti la Mwananchi) vimeendelea kutokea. Wengine waliotekwa na kuachwa hai ni pamoja na Mohamed Dewji; Roma Mkatoliki, na kijana Mdude wa Chadema.  Aidha, ni kipindi cha utawala huu wa awamu ya tano tumeshuhudia Mbunge akipigwa  risasi mchana kweupe wakati vikao vya Bunge vikiwa vinaendelea.
82. Mheshimiwa Spika, ni katika kipindi hiki ambapo matukio mengi ya mauaji hasa ya viongozi wa vyama vya upinzani yametokea. Viongozi waliouwawa ni pamoja na Daniel John, aliyekuwa Katibu wa CHADEMA – Kata ya Hananasifu katika Jimbo la Kinondoni, Dar es Salaam; Godfrey Lwena, aliyekuwa Diwani wa Kata ya Namawala kwa tiketi ya CHADEMA katika Jimbo la Mlimba – Wilaya ya Kilombero huko Morogoro na Aramu Kaigwe, Mwenyekiti wa NCCR-Mageuzi –Kata ya Nyarugusu katika Jimbo la Kasulu Vijijini mkoani Kigoma, 
83. Mheshimiwa Spika, ni katika kipindi cha utawala huu pia ambapo taifa limeshuhudia kutapakaa kwa maiti za watu katika fukwe za bahari na nyingine zikiwa zimefungwa katika viroba kwenye mito. 
84. Mheshimiwa Spika, wakati matukio yote haya yanatokea; vyombo vya ulinzi na usalama vipo, na vinaendelea kujisifu kwamba vipo imara na kwamba nchi iko salama. Aidha, mpaka sasa hakuna taarifa yoyote ya uchunguzi juu ya matukio hayo. Serikali iliposhauriwa kuomba vyombo vya kimataifa kufanya uchunguzi ilikataa kwa kigezo kwamba ina uwezo wa kufanya uchunguzi. Katika mazingira hayo, usalama wa raia uko mashakani. 

85. Mheshimiwa Spika, Kwa kuwa Jeshi la Wananchi ni mojawapo ya vyombo vya ulinzi na  usalama katika nchi yetu; na kwa kuwa Jeshi la Polisi limeonyesha dhahiri kushindwa kulinda usalama wa wananchi kwa kukiri hadharani kuwa haliwafahamu watu wanaofanya uhalifu licha ya kuwa na muda mrefu usio na ukomo wa kufanya uchunguzi; na kwa kuwa matukio ya kigaidi hivi sasa yamechukua sura mpya ambapo viongozi wa kisiasa ndio walengwa; ndio maana Rais Magufuli analindwa na Makomandoo wa Jeshi wenye silaha nzito za kivita; Hivyo basi Kambi Rasmi ya Upinzani Bungeni inaitaka Serikali kutumia inteligensia ya Jeshi kupeleleza wahusika wa matukio haya kwa lengo la kuyakomesha ikiwa haitaki kutumia vyombo vya nje vya uchunguzi. 
R. HITIMISHO

86. Mheshimiwa Spika, nahitimisha hotuba yangu kwa kulipongeza tena Jeshi la Wananchi wa Tanzania (JWTZ) kwa utumishi wao uliotukuka wa kuilinda nchi yetu kwa gharama ya uhai wao.

87. Mheshimiwa Spika, pamoja na pongezi hizo,Kambi Rasmi ya Upinzani Bungeni inatoa rai kwa viongozi wakuu wa Jeshi kuendelea kuwaelimisha wanajeshi walio chini yao   kuzingatia maadili yao ya kazi, na kamwe  wasikubali kutumika kisiasa kwa maslahi ya wanasiasa wachache wanaotaka kutimiza malengo yao ya kisiasa. Aidha, Kambi Rasmi ya Upinzani Bungeni inaitaka Serikali kuacha kabisa kulitumia jeshi kwa shughuli ambazo zinaweza kufanywa na sekta binafsi na badala yake iwekeze katika sayansi na teknolojia Jeshini ili Jeshi liwe kitovu cha fikra na ugunduzi na hivyo kuwa  chanzo cha fursa mbalimbali za kiuchumi  kwa wananchi. 
88. Mheshimiwa Spika, Kambi Rasmi ya Upinzani Bungeni imebaini pia kwamba, bajeti ya Wizara ya Ulinzi na JKT imekuwa na mserereko wa kushuka na pia ile kidogo inayotengwa haitekelezwi ipasavyo. Tunataka Serikali itambue kwamba; kuchelewesha au kutopeleka kabisa fedha zilizoidhinishwa na bunge kwenye wizara hii ni kuuweka rehani ulinzi na usalama wa taifa hili. Hivyo Kambi Rasmi ya Upinzani bungeni, inaitaka Serikali kutofanya mzaha kabisa na bajeti ya wizara hii na kwa maana hivyo tunaitaka Serikali itelekeleze   kikamilifu bajeti itakayoidhinishwa na Bunge kwa ajili ya Wizara hii.
89. Mwisho lakini si kwa umuhimu; Serikali itilie maanani maneno ya Mwanafalsafa Albert Eintein kwamba; Amani ya kudumu haiwezi kupatikana kwa vitisho, isipokuwa tu kwa jitihada za dhati za kutengeneza mazingira ya kuaminiana. Na mazingira ya kuminana yatajengeka tu kama Serikali na viongozi wenye dhamana ya uongozi wa nchi hii watatenda haki kwa kila mmoja wetu. Daima tukumbuke wosia wa Albert Eintein kwamba;  hata silaha ziwe na nguvu kiasi gani, haziwezi kulisaidia jeshi kuleta hali ya usalama kwa taifa lolote na pia haziwezi kuwa tegemeo la uhakika la kuleta amani.

90. Mheshimiwa Spika, Kambi Rasmi ya Upinzani inatoa wito kwa Serikali kutenda haki kwa kuwapa wananchi uhuru kamili wa mawazo, kukusanyika, kuandamana, kukosoa na haki mbalimbali za kisiasa, kiuchumi na kijamii kama njia thabiti ya kudumisha amani ya nchi yetu.
91. Mheshimiwa Spika, baada ya kusema hayo, naomba kuwasilisha. 
Cecil  David Mwambe (Mb)

KNY. MSEMAJI MKUU WA KAMBI RASMI YA UPINZANI BUNGENI

KATIKA WIZARA YA ULINZI NA JESHI LA KUJENGA TAIFA

